
Y GALON DDRWG.






Gwelwn echrysa golwg,

Gwael iawn ddrych y galon ddrwg:

Calon afradlon o fryd,

Annuwiol heb ei newid:

Calon yw mam pob cilwg,

An-noeth drefn, a nyth y drwg;

Drwg ddi-obaith, draig ddiball,

Pwy edwyn ei gwŷn a'i gwall?



Effaith y cwymp, a'i ffrwyth cas,

A luniodd pob galanas;

Grym pechod yn ymgodi,

A'i chwantau fel llynnau lli;

Glennydd afonydd y fall,

Dengys bob nwydau anghall;

Dîg-ofid yn dygyfor,

Tân a mŵg, fel tonnau môr:

Uffern yw hon, o'i ffwrn hi

Mae bariaeth yma'n berwi:

Ysbyty, llety pob llid,

Gwe gyfan gwae a gofid;

Trigfa pob natur wagfost,

Bwystfilaidd 'nifeilaidd fost:

Treigle a chartref-le trais,

Rhyfeloedd, a phob rhyw falais;

Rhial pob an-wadal wŷn,

Ty ac aelwyd y gelyn.

Meirch, a chwn, a moch annwn,

Sy'n tewhau yn y ty hwn,

Seirff hedegog mewn ogo,

A heigiau dreigiau blin dro.

Pob lleisiau, arw foesau'r fall,

Sy'n dwad i swn deall;

